Msinga-nuus           Julie 2010-07-26

Ons is dankbaar dat die sokker-skouspel goed verloop het, vir Suid- Afrikaners wat die geleentheid benut het om mekaar beter te leer ken en vir al die positiewe publisiteit. Die mense van Msinga het ook in al die opwinding gedeel en ons weet dat sokker ook daar ‘n positiewe rol sal speel.

Die gemeente van Bredasdorp en die studente het gedurende die vakansie onderskeidelik, Ds. Samuel Zuma se gemeente by Keate’s Drift en Ds. Mnisi se gemeente by Pomeroy, besoek en praat met groot dankbaarheid van die werk wat gedoen is, mense wat byeenkomste bygewoon het en ‘n lewenskeuse vir die Here gemaak het. Bid asb. vir jong mense wat so ‘n keuse gemaak het en vir die pad vorentoe. Ons moet ook steeds by die Here leiding vra vir ‘n opvolger vir Ds. Mnisi wat binnekort aftree.

Ons bouspan het nie in die afgelope vakansie Pomeroy besoek nie, omdat daar nie genoeg mannekrag was nie, maar hulle is volstoom aan die werk om 14 of 15 September daarheen te vertrek. Een van die take is dat die kerkie by Malangwane herstel moet word en ons vra voorbidding vir die samestelling van die span en dat die Msinga-mans bereid sal wees om te help.

Die jaarlikse uitreik is vanaf 22 September tot 2 Oktober 2010 en hiervoor vra ons julle gebede, want ‘n geestelike leier en ‘n “kosma”het nog nie na vore getree nie. Die jeugleier is ook nog onseker of hy sal kan gaan. Eersgenoemde is baie belangrik om die span in Pomeroy geestelik te lei en te ondersteun. Mense vir bg. “vakante poste” is genader en moet nog by die Here hoor of Hy hulle wil gebruik. Daar is ook nog ander belangstellendes om deel van die uitreikgroep te wees wat ‘n finale besluit moet neem. Die vervoer, veiligheid en   genoeg fondse vir die uitreik bly steeds ‘n saak van gebed. Die volgende uitreikbyeenkoms is op 1 Augustus 2010. Kontak Annelise by 021 8727574 as jy belangstel.   

Die twee bedieningsfokusse in Pomeroy is die werk onder die jeug en die versorging van siekes by hulle huise. Philisiwe Duma en haar span van nege helpers {Home Based Care } doen die liefdeswerk en ons bid dat hulle elke dag die krag sal ontvang om die taak te verrig. Tessa Riekert wat die uitreikspan se “mediese beampte” is, het kontak met Philisiswe en  herhaal die versoek dat julle ou handdoeke, lakens en waslappe na die kerkkantore sal bring om hulle taak te vergemaklik.Ywerige hande kan ook nog Moeder Theresa-truitjies en mussies vir babas brei. Philisiwe gaan op die oomblik deur ‘n moeilike tyd, want haar selfoon en bankkaart is gesteel en geld is uit haar rekening onttrek. Haar kontrak verstryk ook in Oktober en ons moet bid dat dit verleng sal word.
Sihle,die jeugwerker, verrig ‘n reuse taak om die Evangelie na die skole te neem en ons moet bid dat hy dit elke dag met entoesiasme sal doen. Hy kry geen vergoeding nie en as iemand hom wil ondersteun, kan hulle Annelise kontak of die geld inbetaal. {Msinga Sending, Absa, Ladysmith, 0980580474, tak 630225 en merk dit duidelik Sihle Mandonsela.}
Ander sake vir voorbidding is vir die Sondagskool in Pomeroy en vir die verkryging van die personeel, die bekering van mans en die werk van die predikante en geestelike werkers. Mag hulle elke dag die geestelike leiding, entoesiasme, moed en ondersteuning ontvang om hul werk te doen.

Ons hoor graag van jou as die Here iets op jou hart geplaas het.

Ons moes ook afskeid neem van een van Msinga se getroue ondersteuners. Oom Louis Barry van Drakenstein is onlangs oorlede en ons dink met groot dankbaarheid aan sy jarelange betrokkenheid. Ons eer sy nagedagtenis.
Groete

Johanna Heydenrych {Gebedsaksie}

